
В  О  В  Е  Д
I.  ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО      ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Предлог Законот за медијација има за цел да се обезбеди унапредување и натамошен развој на медијацијата, имајќи ја предвид определбата на државата за унапредување и успешно функционирање на медијацијата во Република Северна  Македонија.

Медијацијата како еден од алтернативните начини на решавање на споровите во Република Македонија беше промовирана со донесувањето на Законот за медијација во 2006 година, кој беше изготвен во согласност со Стратегијата за реформа на правосудниот систем 2004-2007, како и определбата на Република Македонија за интегрирање во европските текови. Притоа клучниот фактор за внес на медијацијата беше можноста да се влијае врз растоварувањето на судството од непотребното судско постапување и оставање на судовите да решаваат исклучиво по спорни ситуации и предмети. Тоа беше време кога судството се соочуваше со над 1.700.000 предмети, а постапките траеа со години и неретко децении. 

Со цел да се обезбеди натамошно унапредување и развивање на медијацијата во 2013 година беше донесен нов Закон за медијација („Службен весник на РМ“ бр. 188/13), кој  од самиот почеток ја покажа својата нефункционалност. Имено, заради неименување на членови на Одборот  за обезбедување, следење и оценување на квалитетот на работите на медијацијата од страна на Владата во 2014 година, започна да се применува дури девет месеци по денот на влегувањето во сила, но доцнењето се одрази на процесот на полагање на испитите и лиценцирање на медијаторите. Екстремно сложениот концет на електронското полагање на испитите за медијатори дополнително ја одложи примената на законот, кој реално започна со примена во февруари 2016 година, предизвика Комората на медијаторите да се конституира дури во јули 2017 година. Бројот на пријавените и запишаните предмети во регистарот за евиденција на постапките на медијација кој го води Министерството за правда не соодветствува со реалноста, ниту пак со поединечните регистри на предмети на медијаторите.

Медијацијата иако предвидена како задолжителна  во Законот за правда на децата, не профункционира заради немањето на доволно средства кај Јавното обвинителство. Свеста за предностите на медијацијата остана сеуште ниска и сеуште работи на нејзиното натамошно јакнење. Ситуацијата во судството е драстично променета изминатите 3-4 години, како резултат на бројните законодавни реформи се постигна драстично намалување на бројот на постапките пред судовите скоро за три пати и  таа изнесува нешто повеќе од 600.000 предмети во 2018 година. Генералниот тренд на опаѓање на бројката на судските предмети, соодветно се рефлектираше на бројката на трговските предмети во судовите, па така ако истата во 2008 година изнесувала 18.000 предмети, во 2018 година достигнала нешто над 1800 предмети.

Падот на предметите не се должи на споровите решени со медијација, бидејќи бројката иако е драстично порасната во однос на минатото и понатаму останува ниска. Па така ако вкупната бројка на медијации од 2007 до 2016 година, не можеше да достигне ниту до троцифрен број, веќе од 2017 година се забележува драстична разлика. Лиценцираните медијатори, заклучно со 10 Април 2019 година прикажаа внес на 1364 предмети во Регистарот за евиденција на постапките за медијација на Министерството за правда. 

Имено, веќе во 2017-та година лиценцираните медијатори пријавиле во Регистарот на Министерството за правда 982  медијации, од кои 857 постапки по основ на работни спорови - сите се завршени со постигнати спогодби, 92 постапки се по основ на стопански спорови (од кои 19 завршиле со спогодба), 32 се по основ на осигурителни спорови (26 завршиле со спогодба).

Во 2018-та година медијаторите пријавиле 293 постапки, од кои 66 по основ на работни спорови, 214 по основ на стопански спорови (при што 68 предмети завршиле со спогодби), 12 медијации по основ на осигурителни спорови (3 спогодби).

Трендот продолжува и во 2019 година, каде за 3 месеци медијаторите пријавиле 25 постапки за медијација, сите по основ на стопански спорови, при што 16 завршиле со спогодби.

Бројките покажуваат дека странките кои влегле во постапка на медијација, имаат голема шанса да го надминат спорниот однос со својата спротивставена страна. Па така од вкупно 1364 предмети кои досега се евидентирани во регистарот на Министерството за правда, 1079 завршиле со спогодба односно 79%. Анализите покажуваат дека вака високиот процент пред се темели на работните спорови, кои скоро 100 процентно завршуваат со постигнати спогодби, помеѓу работниците и работодавачот.

Но, не е занемарлив и податокот во однос на стопанските спорови. Имено од 395 медијации по овој основ пред медијаторите, 129 или 32,6% завршиле со постигнати спогодби и им овозможиле на страните да ги користат сите предности на медијацијата, а пред се принципот на  win – win ситуација, во која и двете страни го имаат чувството на добивка, се отстранува желбата на поразената страна по пресудата да бара некаква одмазда преку жалба, нови постапки или други мерки, кои неретко резултираат со огромни финансиски издатоци за секоја од страните. Особено чувствителна сфера остануваат трговските спорови од мала вредност. Токму кај нив неодамна, во март објавената Економска анализа на трошоците и придобивките во споровите од мала вредност на Центарот за правни истражувања, укажаа на околноста дека, трошоците на постапката и бројот на одржаните рочишта, особено пред одредени судови во земјава, ја доведуваат во прашање целисходноста на барање на судска заштита за спор од мала вредност.  

За таа цел со Стратегија за реформа на правосудниот сектор за 2017-2022 година и Акциониот план, државата се обврза на натамошен развој на медијацијата и надминување на критичните точки и лоцираните проблеми во врска со испитот за медијатори, промоцијата и популаризирањето на медијацијата, потребата од поблиско уредување на работењето и надлежностите на Одборот за обезбедување, следење и оценување на квалитетот на работите на медијацијата.     

При изработка на Законот, се продолжи со следење на европските искуства, и тоа како на Советот на Европа така и на Европската Унија.

Особено корисни се покажаа Алатките за развој на медијацијата на ЦЕПЕШ, од јуни 2018 година. Имено, веќе две децении Советот на Европа работи на креирање на правни инструменти за развој на медијацијата и други форми на алтернативно решавање на спорови (ADR) во граѓански, семејни, казнени и административни работи. Министерството за правда, освен Директивата 52(2008) за медијацијата, веднаш ги преведе на македонски јазик и Алатките за равој на медијацијата, со цел да се создадат предуслови за непречено користење црпење на идејни решенија при креирањето на законското решение. 

Забелешка за сеуште слабото користење на медијацијата во државата, се провлекува со години наназад во прогрес-извештајот на Европската комисија и во таа насока треба да се зајакне свеста за медијацијата на полето на заштита на потрошувачите и здравствената заштита, со оглед на тоа што примената на медијацијата е лимитирана и треба да се работи на нејзина актуелизација и промоција.

II. ЦЕЛИ, НАЧЕЛА И ОСНОВНИ  РЕШЕНИЈА

 Целта на Предлог Законот за медијација е приближување на земјата кон Европската унија, која пак во ситуација на разрешување на конфликтни и спорни ситуации, акцентот го става на алтернативното решавање на споровите и медијацијата како еден од нив.

 Со унапредувањето на законското решение ќе се овозможат услови за успешна примена на законот во пракса, ќе се овозможи воедначена примена на законските одредби од страна сите медијатори, ќе се промовира медијацијата и резултатите од нејзината примена.

Во Предлогот разработени се начелата на медијацијата целосно усогласени со Директивата на Европската унија 2008/52/ЕС за медијација во граѓанските и стопанските спорови како што се начелото на доброволност на медијацијата, начелата на рамноправност и неформалност, непристрасност, доверливост, достапноста на информациите од медијацијата во другите постапки, еднаквост на страните, правичност, ефикасност и економичност. Со предложениот Закон за медијација ќе се надминат констатираните слабости на постојниот закон, номотехнички и содржински ќе се преуреди структурата на законот преку допрецизирање на законските одредби, а голем  дел од одредбите целосно се изменуваат со нови законски решенија. Се воведува новина во однос на начинот на полагање на испитот за медијатор пред комисија што ќе влијае на создавање на квалитетен, стручен и обучен кадар кој успешно ќе ги извршува работите од областа на медијацијата. Ќе се востанови Централен електронски регистар за бројот на примени барања за медијација и нивниот тек, кои податоци се статистички корисни и ќе ги дадат параметрите на применливоста и успешноста на медијацијата во пракса и ќе се овозможи врз основа на запишаните предмети во Регистарот, медијаторот да го оствари правото на субвенцинирање на постапките за медијација. Се доуредува составот, надлежноста и начинот на работењето на Одборот за медијација, како тело надлежно за работите на медијацијата.  

Новите решенија што ги нуди новиот текст на Законот за медијација, како и доуредените одредби од постојниот закон, ќе ја зајакне медијацијата во нашата држава и ќе го обезбеди заслуженото место, а од друга страна ќе зајакне правната сигурност на граѓанинот и ќе му овозможи на многу побрз и сигурен начин, да ги оствари своите права и интереси.

      Предлог на Законот за медијацијата содржи 74 законски одредби, чија основна цел е успешно функционирање на медијацијата во РМ и содавање на една современа правна рамка во која преку адекватни законски решенија ќе се влијае на медијацијата да прерасне во успешен и применлив концепт за решавање на спорни односи помеѓу засегнатите страни. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

 
 Предлогот на Законот за медијација не предизвикува финансиски импликации врз Буџетот на Република Македонија. 

IV.ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ 

За спроведување на овој Закон не се потребни дополнителни финансиски средства од Буџетот на Република Македонија.

V. ПРЕГЛЕД НА  ЗАКОНИ ШТО  ТРЕБА ДА СЕ ИЗМЕНАТ СО ДОНЕСУВАЊЕТО НА ЗАКОНОТ И ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕТО НА ЗАКОНОТ 


Донесувањето на законот ќе предизвика потреба за измена на Законот за парнична постапка и Законот за облигациони односи.  


Донесувањето на законот ќе предизвика потреба за донесување на подзаконски прописи кои ќе се донесат во рок од 3 месеци од денот на влегување на законот.
ПРЕДЛОГ НА ЗАКОН ЗА МЕДИЈАЦИЈА*
I.ОПШТИ ОДРЕДБИ

Предмет и подрачје на примена
Член 1

(1) Со овој закон се уредува медијацијата во спорните односи во кои страните можат слободно да располагаат со своите барања, освен ако со друг закон не е утврдена исклучива надлежност на суд или друг орган, без оглед на тоа дали таа се спроведува пред или по започнување на судска или друга постапка. 
(2) Медијацијата се применува особено во имотноправни, семејни, работни, трговски, потрошувачки, осигурителни спорови, спорови од областа на образованието, заштитата на животната средина, спорови во врска со дискриминацијата, како и во други спорни односи каде што медијацијата одговара на природата на спорните односи и може да помогне за нивно разрешување.  
(3) Одредбите од овој закон се применуваат и во кривични спорови, доколку со посебен закон поинаку не е определено. 
Дефиниции

Член 2
„Медијација“ е секое посредување, без оглед на неговиот назив, при решавање на спорниот однос во постапка на медијација при што на страните им се овозможува истиот да го решат по пат на преговарање, на мирен начин со помош на еден или повеќе лиценцирани медијатори (во натамошниот текст: медијатор), со цел да се постигне заедничко прифатливо решение изразено во форма на писмена спогодба. 

_____________________________

* Со овој закон се врши усогласување со Директивата 2008/52/ЕЗ на Европскиот парламент и на Советот од 21 мај 2008 година за одредени аспекти на медијацијата во граѓанската и стопанската материја CELEX бр. 32008L0052.
„Медијатор“ е физичко лице кое поседува лиценца за вршење на медијаторски работи согласно овој закон, актите на Комората на медијатори на Република Северна Македонија (во натамошниот текст: Комората) и ја спроведува постапката за медијација согласно со начелата за медијација.

„Постапка на медијација“ е постапка на алтернативно решавање на споровите од членот 1 од овој закон, преку која им се овозможува на страните во спорот истиот да го решат на доброволен, ефикасен, експедитивен и економичен начин, во одвоени или заеднички средби на медијаторот со страните учесници, различно од постапката која се води пред надлежните судови.

„Страна во постапка за медијација“ е физичко или правно, домашно или странско лице кое учествува во медијацијата заради изнаоѓање решение на конкретен спор.

„Трето лице“ е физичко или правно лице (преку законскиот застапник) за кое медијаторот и страните во постапката на медијација се согласиле да присуствува при спроведувањето на медијацијата заради олеснување на мирењето во насока на изнаоѓање заемно прифатливо решение на спорот.

„Комора на медијатори на Република Северна Македонија“ е независна организација со својство на правно лице, во која се организирани и задолжително членуваат медијаторите кои поседуваат лиценца за вршење на медијаторски работи, заради организирање на работите во врска со медијацијата во државата, нејзиниот развој и унапредување. 
„Лиценциран обучувач на медијатори“ е медијатор кој поседува лиценца за обучување и спроведување на обуки за медијатори. 

„Преговори во медијација“ се дијалози на две страни или повеќе страни (на одделни или заеднички средби/разговори) во спорен однос, заради изнаоѓање на решение на истиот, со посредство на медијаторот кој го избрале страните.

„Ополномоштено лице“ е физичко лице кое е полнолетно и деловно способно и кое, врз основа на полномошно за застапување во медијација заверено на нотар, учествува во преговорите при спроведување медијација и ги застапува интересите на страната учесник во медијација, согласно овластувањата наведени во полномошното.
,,Лице кое врши административни работи во постапка на медијација“ е лице кое го ангажира медијаторот за да му помага во организирањето на средбите на преговори за одржување на медијацијата и во извршувањето на други административно – технички работи.
Видови на медијација

Член 3
(1) Според начинот на поведување медијацијата може да се одвива како доброволна, договорна и законски определена. 

(2) Доброволна медијација е медијацијата во која страните своеволно се впуштаат во обид за решавање на спорен однос, пред или по започнувањето на судска постапка. 
(3) Договорна медијација е медијацијата во која се впуштаат страните, а која произлегува од нивниот облигационен договор од областите наведени во членот 1 од овој закон, со внесување на одредба со која во договорот се утврдува дека доколку настане спор, истиот ќе го решат по пат на медијација, пред започнување на судска или на друга постапка. Во случај на поднесена тужба до надлежниот суд, без приложен доказ од медијатор за сторен обид за решавање на спорот со медијација, постои основ за отфрлање на тужбата поради судска ненадлежност.

(4) Законски определена медијација е задолжителниот обид за медијација кој произлегува од закон, пред или по започнување на судска постапка. 
Медијација во прекугранични спорови
Член 4
(1) Одредбите на овој закон се применуваат и во прекугранични спорови од областа на трговското и граѓанското право, за кои не е предвидена исклучива надлежност на суд или друг орган.
(2)
За прекугранични спорови во смисла на овој закон не се сметаат царински, даночни, управни, кривични, прекршочни спорови или споровите кои се однесуваат на одговорност на државата во преземањето или непреземањето на дејствие при спроведувањето на законите и другите прописи.
(3) Медијација во прекугранични спорови во смисла на овој закон е медијација во спорни односи со странски субјект, а особено: 

1) ако страните во време на постигнување на согласност за медијација имаат живеалиште/престојувалиште или седиште во друга држава; 

2) ако некоја од обврските од облигациониот договор меѓу страните треба да се изврши во друга држава или 

3) ако барем некоја од страните во спорниот однос своите права и обврски од истиот треба да ги изврши или оствари во друга држава.

(4) Кога медијацијата од ставот (1) на овој член се води во Република Северена Македонија, се применуваат одредбите од овој закон, освен ако страните писмено поинаку не се договориле.

(5) Спогодбите меѓу страните склучени при медијација во прекугранични спорови се изедначуваат со спогодбите склучени согласно сo овој закон и го имаат истото правно дејство.
(6) Доколку спогодбите склучени во прекугранични спорови се спротивни на Уставот и законите, како и кога за разрешување на истите е предвидена исклучива надлежност на суд или друг орган истите ќе се сметаат за ништовни. 

II. НАЧЕЛА НА МЕДИЈАЦИЈA
Начела и постапка на медијацијата

Член 5
Медијацијата се спроведува согласно начелата на доброволност, рамноправност и неформалност, непристрасност, доверливост, достапност на информации, еднаквост, правичност, ефикасност и економичност.
Доброволност
Член 6
(1) Постапката на медијација се поведува доброволно со поднесување барање согласно членот 16 од овој закон до избран медијатор/и од редот на медијаторите запишани во Именикот на медијатори што го води Комората. 
(2) Доброволноста и можноста за поведување и спроведување на постапката на медијација не се исклучува доколку за спорниот однос се води судска или друга постапка без оглед на степенот на таа постапка.

(3) Исклучок од ова начело е кога медијацијата се спроведува за спор:

- што произлегува од претходно склучен договор на страните, 

-  по упатување со одлука на суд или друг надлежен орган,
- за кој со закон е утврдена обврска пред поведување на судска постапка да се направи обид за медијација.
Рамноправност и неформалност
Член 7
(1) Страните се рамноправни во постапката за медијација.
(2) Медијаторот е должен да ја обезбеди рамноправноста на страните. 
(3) Ако страните спогодбено се договорат за начинот на вршење на медијација, медијаторот ја спроведува медијацијата на начинот што го смета за соодветен, земајќи ги во предвид предлозите на страните, околностите на случајот и потребата за брзо решавање на спорниот однос. 
Непристрасност

Член 8
Во постапката за медијација медијаторот е непристрасен, како во однос на страните така и во однос на предметот на спорот. 
Доверливост

Член 9
(1) Во постапката на медијација јавноста е исклучена.

(2) Во постапката на медијација присуствуваат медијаторот, страните во спорот, лично или преку нивни застапници кога се работи за правни лица, нивните полномошници или лица овластени од страните во спорот, како и трети лица за кои страните претходно се согласиле за нивно учество во постапката, со или без право на лично произнесување.

(3) Информациите и писмената што произлегуваат или се поврзани со постапката на медијација остануваат доверливи, освен ако страните писмено поинаку не се договориле.

(4) Лицата утврдени во ставот (2) на овој член, кои присуствуваат на постапката за медијација, како и лицата кои извршуваат административни работи за потребите на медијацијата, се должни сите информации, податоци, предлози и изјави во врска со постапката за медијација да ги чуваат како тајна и да одговараат за штетата настаната со повреда на оваа обврска.

(5) Предлозите изнесени во текот на медијацијата, дадени исклучиво во правец на постигнување на спогодбата, не можат да се користат во судска, арбитражна или друга постапка, ниту да се соопштат на друг начин.

 (6) Судот или друг орган што ја води постапката за која што веќе била спроведена постапка на медијација, без притоа да е постигната спогодба, не смее да ги користи предлозите од ставот (5) на овој член, ако бидат понудени од која било од страните или нивните полномошници.

 (7) Информациите од ставот (3) на овој член нема да имаат карактер на доверливост, доколку тоа е:

1) предвидено со посебен закон; 

2) побарано со цел да се обезбеди заштита на интересите на децата на страните во медијацијата;

3) побарано заради заштита од повреда на физичкиот или психичкиот интегритет на засегнатото лице во спорниот однос;

4) во јавен интерес; 

5) нужно за спроведување на спогодбата која произлегува од постапката на медијација;

6) за потребите на евалуација на работата на медијаторите од страна на Одборот за медијација (во натамошниот текст: Одборот).

Достапност на информации за медијацијата во други постапки
Член 10
Страните, нивните законски застапници, полномошници, лица овластени од страните во спорот, медијаторите, третите лицата кои присуствуваат на постапката на медијација, како и лицата кои извршуваат административни работи за потребите на медијацијата, не е дозволено во судска или друга постапка да се повикаат на факти, да сведочат или да предлагаат како доказ:

1) мислења и ставови изнесени од страните и учесниците во постапка на медијација, или предлози изнесени во таа постапка исклучиво со цел за постигнување на спогодбата; 

2) можните насоки за решавање на спорниот однос што во текот на постапката за медијација ги изнел медијаторот и фактот дека едната страна во постапката изразила спремност да го прифати предложениот начин на решавање на спорниот однос; или 

3) исправа подготвена исклучиво за потребите на постапката за медијација, освен во случаите од членот 9 став (7) од овој закон. 
Еднаквост на страните

Член 11
(1) Страните имаат еднакви можности за учество во постапката на медијација, за што ќе бидат информирани пред започнување на постапката на медијација на јасен и разбирлив начин од медијаторот.

(2) При спроведувањето на постапката на медијација медијаторот е должен да постапува подеднакво спрема страните учесници во постапката имајќи ги предвид околностите на секој одделен случај.
Правичност

Член 12
(1) Медијаторот во постапката на медијација гарантира правично постапување.

(2) Медијаторот е должен да ги поттикнува страните целосно да соработуваат во постапката и да обезбедуваат информации за правично решавање на спорниот однос. 
Ефикасност и економичност

Член 13
Постапката на медијацијата е економична, ефикасна и брза постапка до која страните имаат лесен и еднаков пристап. 

Употреба на јазик на постапката на медијација

Член 14
(1) Страните и другите учесници во постапката на медијација, кои зборуваат друг јазик различен од македонскиот јазик и неговото кирилско писмо, имаат право да го користат својот јазик и писмо во постапката на медијација. 

(2) Страната од став (1) на овој член и страната која е глува или нема, пред започнување на постапката на медијација, има право самостојно да ангажира преведувач или толкувач од редот на овластените преведувачи и толкувачи кои го разбираат јазикот кој страната го користи како свој јазик и за тоа веднаш да го извести медијаторот, или пак да побара од медијаторот да предложи преведувач или толкувач во постапката на медијација кој го разбира и зборува јазикот на страната која има потреба од преведувач или толкувач. 

(3) Трошоците за присуството на овластениот преведувач или толкувач паѓаат на товар на страната која има потреба од преведувач или толкувач освен ако страните не се спогодат поинаку.

III.РЕГИСТАР НА ПРИМЕНИ БАРАЊА ЗА МЕДИЈАЦИЈА
Централен електронски регистар за примени барања за медијација
Член 15
(1) Министерството за правда води Централен електронски регистар за примени барања за медијација (во натамошниот текст: Регистарот).

(2) Медијаторите имаат овластен пристап до Регистарот кој им овозможува директен внес на податоците по однос на барањата поднесени до нив. 

(3) Медијаторите се должни приемот на барањето веднаш да го внесат во Регистарот и да продолжат со тековно внесување на сите потребни податоци заклучно со крајниот исход на постапката.

(4) Формата, содржината и начинот на водењето на Регистарот, како и начинот на пријавување на барањата од страна на медијаторот ги пропишува министерот за правда (во натамошниот текст: министерот). 
IV.ПОСТАПКА НА МЕДИЈАЦИЈА

Барање и покана

Член 16
(1) Постапката на медијација се поведува со поднесување на барање до избран медијатор/и, по писмен или електронски пат.

(2) Барање за поведување постапка на медијација, може да поднесе секоја страна во спорот, посебно или пак двете страни заедно.

(3) Медијаторот до кој е упатено барањето, должен е во рок од три дена од денот на приемот на барањето, да постапи по барањето и да упати покана до спротивната страна.

(4) Поканата за изјаснување за учество во медијација, медијаторот ја изготвува во писмена форма и ја доставува до страната која подносителот на барањето ја навел како спротивната страна со која е во спорен однос, преку пошта/доставна служба, со повратен рецепис или по електронски пат.

(5) За физички лица поканата се праќа по пошта на посочената адреса, или по електронски пат доколку лицето има наведено електронска адреса, додека за правните лица поканата се праќа по пошта или по електронски пат, согласно податоците заведени во трговскиот регистар или друг регистар.

(6) Aко медијаторот во рок од 15 дена од денот на испраќањето на поканата до спротивната страна во спорот која подносителот ја навел во барањето, не добие одговор за прифаќањето на поканата за медијација се смета дека предлогот за поведување постапка на медијација не е прифатен. 

Започнување на постапката

Член 17
(1) Во постапка на медијација, поведена со барање кое е поднесено пред започнување на судска или друга постапка, медијацијата започнува по изјавената согласност од спротивната страна во спорот која подносителот ја навел во барањето. 

(2) Во постапка на медијација, за спорови за кои е веќе започната судска или друга постапка, медијацијата започнува на денот кога судот/друг надлежен орган, по изјавена согласност на страните, донесува решение за прекин на постапката заради упатување на страните во постапка на медијација.

(3) Во постапките на медијација, поведени со заедничко барање на страните за поведување медијација, постапката започнува на денот на потпишувањето писмени изјави за согласност за учество на страните во медијација, а доколку изјавите не се потпишани во ист ден, како ден на започнување се смета денот кога е потпишана последната изјава за согласност за учество во медијација.

(4) Во случајот од ставот (2) на овој член, страните се должни во рок од три дена од денот на донесувањето на решението од судот или друг надлежен орган за прекин на постапката, да достават барање до избран медијатор, за спроведување постапка на медијација по кое медијаторот е должен да постапи веднаш, но не подоцна од три дена сметано од денот на приемот на барањето и да закаже средба помеѓу страните. Во прилог на барањето се доставува решението од судот или друг надлежен орган за прекин на започнатата постапка.
(5) Кога со посебен закон е предвидено започнување на постапка на медијација како услов за водење на судска или друга постапка односно ако страните при склучување на деловниот договор се обрзале спорот да се обидат да го решат со медијација пред започнување на судска или друга постапка, постапката за медијација започнува по изјавената согласност од спротивната страна во спорот. 
Начин на учество на страните во медијацијата

Член 18
(1) Во постапката на медијација страните учествуваат лично, преку законски застапник, старател, полномошник или лица овластени од страните во спорот.

(2) Страната која не е деловно способна, како и страната која има ограничена деловна способност ја застапува законски застапник, односно старател, со писмена согласност на Центарот за социјална работа.

(3) Овластените лица од ставот (1) на овој член, учествуваат во постапка за медијација во рамките на овластувањата што им се доверени од страните.

Застареност и преклузија

Член 19
(1) Со изјавената согласност на двете страни за започнување на постапката за медијација од членот 17 став (1) од овој закон, започнува прекин на рокот за застареност на побарувањето кое е предмет на спорниот однос и трае до 45 дена од денот на изјавената согласност од спротивната страна во спорот, кој рок може да се продолжи до 30 дена со согласност на страните и медијаторот во спорот. 
(2) Кога постапката на медијација завршува без постигната спогодба, односно завршува со постигнување делумна спогодба, или е постигната спогодба само за фактичките прашања, рокот за застареноста на побарувањето од ставот (1) на овој член, ќе продолжи да тече од денот на потпишувањето писмена изјава за исходот на постапката од страна на медијаторот, односно од денот на потпишувањето на делумната спогодба, односно спогодбата за одредени фактички прашања.

(3) Страните што започнале постапка за медијација немаат право истовремено, односно додека трае постапката на медијација, да започнат судска, арбитражна или постапка пред друг медијатор за истиот спорен однос кој е предмет на медијацијата или пак меѓусебно да го решаваат спорот без да посредува медијаторот.
Број и определување на медијатори

Член 20
(1) Страните спогодбено определуваат дали постапката за медијација ќе ја спроведува еден медијатор или ќе ја спроведуваат повеќе медијатори во постапка на ко-медијација. 
(2) Страните спогодбено вршат избор на медијатор/и од редот на лицата запишани во Именикот на медијатори.  


 
(3) Ако страните не можат да се спогодат за бројот или за лицата кои ќе бидат определени за медијатори, можат да побараат Комората да препорача или да го определи бројот на медијатори или да определи медијатор за дадениот спорен однос.
Судир на интереси
Член 21
(1) Медијаторот не може да постапува во предмети во кои има или имал личен интерес, личен, семеен или деловен однос со страна во спорот или ако постојат други околности кои ќе предизвикаат сомнеж во неговата непристрасност.
(2) Медијаторот не може да постапува во оние постапки за решавање на спорови, кои биле или се предмет во неговото тековно работење како арбитер, помирувач во индивидуални работни односи, советник на една од страните или адвокат, како и во предмети за спор во кој самиот бил страна во спорот.
(3) Медијацијата е неспоива со извршување на функцијата на судија, нотар или извршител. 
(4) При извршен избор на медијатор на предлог од било која од страните во спор, медијаторот е должен за судирот на интереси согласно овој член од законот или друг закон, веднаш да ги изнесе пред страните сите околности што можат да бидат причина за основано сомневање во неговата непристрасност и независност во поглед на спорот. 

Обврски на медијаторот
Член 22
(1) Медијаторот е должен пред започнување со преговори помеѓу страните да ги запознае со начелата, целите на медијацијата, улогата на медијаторот, правилата и трошоците на постапката на медијација.

(2) Страните можат да постигнат писмена согласност за начинот на спроведување на постапката за медијација, а доколку не се согласат, медијаторот е должен да ја спроведува медијацијата на начин што го смета за најсоодветен, земајќи ги предвид предлозите на страните, околностите на случајот и потребата за брзо решавање на спорниот однос. 

(3) Медијаторот води заеднички или одвоени разговори со страните, по сопствена иницијатива, или на барање на било која од страните.

(4) Медијаторот има обврска предлозите и ставовите на едната страна, со нејзина согласност, или на нејзино барање, да и ги пренесе на другата страна.

(5) Медијаторот е должен да ги почитува начелата на медијацијата, земајќи ги предвид сите околности во спорниот однос, интересите на страните и потребата за брзо решавање на спорниот однос.

(6) Медијаторот е должен сите писмена, a особено писмената спогодба и изјавата со која завршува постапката на медијација, да ги изготвува навремено, уредно со помош, насоки и со укажување кои ги добива од страните учесници.

Изнесување на предлози

Член 23
(1) Страните учесници во постапката на медијација, доколку поинаку не се договориле, можат во кое било време во текот на постапката на медијација да изнесуваат свои предлози за спогодбата со која ќе го решат спорот. 

(2) Во случаите од ставот (1) на овој член, медијаторот е должен на секоја страна да и даде можност да се произнесе по предлозите.

Завршување на постапката на медијација

Член 24
(1) Постапката на медијација завршува: 

 1) со склучување на писмена спогодба за решавање на спорниот однос меѓу страните, на денот на склучувањето на спогодбата;
 2) со склучување на писмена спогодба за делумно решавање на спорот меѓу страните на денот на склучувањето на спогодбата и писмена изјава изработена од медијаторот дека за делот од спорниот однос за кој не е постигната спогодба не е изнајдено компромисно решение;
 3) со писмена изјава на медијаторот, а по извршени консултации со страните дека натамошното водење на постапката на медијација не е целисходно (оправдано) на денот на поднесувањето на писмената изјава; 

 4) со заедничка писмена изјава од страните до медијаторот дека постапката на медијација е завршена на денот на поднесувањето на изјавата;

 5) со писмена изјава од било која од страните на постапката, до медијаторот, дека постапката за медијација е завршена на денот на поднесувањето на изјавата;
 6) со писмена изјава од медијаторот по негово сознание дека страната која е правно лице престанува да постои, односно кога надлежниот орган правосилно одлучи за забрана на работата;

 7) со писмена изјава од медијаторот по негово сознание дека настапила смрт на една од страните на спорниот однос; 

 8) со престанување на својство на медијаторот кој ја водел постапката; и
 9) со донесување на решение или друг акт со кој на медијаторот не му е дозволено да извршува медијаторски работи, за време на периодот за кој трае забраната.

(2) Доколку на медијаторот му престанало својството на медијатор во текот на постапката на медијација, по писмено известување од Комората или по добиено сознание, страните имаат право да изберат нов медијатор кој повторно ќе спроведе постапка на медијација за решавање на спорниот однос. 
(3) Постапката на медијација по правило завршува во рок од 45 дена од денот на нејзиното започнување, а може да биде продолжена согласно членот 19 став (1) од овој закон. 
Спогодба и писмена изјава

Член 25
(1) Спогодбата се смета за постигната на денот кога страните успешно ги завршиле преговорите и постигнале согласност за начинот на решавање на спорот.

(2) Спогодбата постигната во постапката на медијација во писмена форма ја изготвуваат страните во постапката или по нивно барање ја изготвува медијаторот, а ја потпишуваат страните во рок од три работни дена од денот на постигнувањето на спогодбата.

(3) Содржината на спогодбата ја одредуваат страните, а медијаторот ја заверува со свој потпис и печат.

(4) Ако страните не постигнат спогодба заради несогласување за правните прашања, можат да постигнат писмена согласност за фактичките прашања и истите се сметаат за неспорни во судска или друга постапка.

Елементи на медијаторска спогодба

Член 26
(1) Спогодбата постигната во медијација задолжително треба да ги содржи следните елементи:

- ознака и број, датум на почнување и на завршување на медијацијата,
  - место на одржување на медијацијата,

- име и презиме на медијаторот, број на лиценца, како и име и презиме/назив на страните учесници и други основни податоци,

- вид и предмет на спорот и вредност на спорот,

- правата и обврските на секоја страна, со начин и рок на исполнување на преземените обврски, трошоци и награда на медијаторот,

- потпис на страните и на медијаторот и потпис и печат на медијаторот.

(2) Во зависност од видот на спорот, спогодбата може да содржи и други елементи, доколку тоа е утврдено со закон.
Спогодбата како извршна исправа
Член 27
(1) Кога постапката на медијација се одвивала пред започнување на судската постапка, а страните сакаат на спогодбата да и дадат сила на извршна исправа, содржината на спогодбата, која содржи извршна клаузула во пишана форма, на која има потпис и печат од медијаторот кој ја изготвил, ја солемнизира нотар во согласност со закон. 
(2) Спогодбата постигната во медијација, може да се солемнизира на целата територија на Република Северна Македонија.
(3) Ако постапката на медијација се води по упатување на судот, медијаторот е должен во рок од три работни дена по завршувањето на постапката на медијација да ја изготви спогодбата, а страните треба во рок од осум дена од потпишаната спогодба да го известат судот за начинот на завршување на постапката.

Примена на Законот за облигациони односи
Член 28
За склучувањето, дејството и престанувањето на спогодбата постигната во постапка на медијација, како и за материјалната одговорност на медијаторот, се применуваат одредбите од Законот за облигациони односи. 
Одговорност за штета
Член 29
(1) Медијаторот e одговорен за штетата што ја причинил спрема страните и трети лица, со незаконско спроведување на дејствија и со неисполнување на обврските кои ги има како медијатор согласно со овој закон.

(2) Како трети лица од ставот (1) на овој член, се сметаат сите лица на кои им е причинета штета, освен лицата кои се страни во медијацијата.

(3) Незаконското спроведување или неисполнување на обврските на медијаторот определени со овој закон се утврдуваат со одлука на суд.

(4) Најнискиот износ на осигурување за кој медијаторот мора да склучи договор за осигурување на годишно ниво изнесува 1.000.000,00 денари.
(5) Медијаторот е должен за време на важењето на лиценцата за вршење на медијаторски работи редовно да го обновува договорот од ставот (4) на овој член и истиот веднаш да го достави до Одборот. Прекинот на осигурениот период претставува основ за одземање на лиценцата од страна на Одборот.  
Трошоци на постапка на медијација и награда на медијаторот
Член 30
(1) Во постапката за медијација, страните и медијаторот се договараат за плаќањето на трошоците на медијација. 

(2) Во постапката за медијација секоја страна си ги сноси/поднесува своите трошоци од постапката, а заедничките трошоци се намируваат на еднакви делови, освен ако страните поинаку не се договорат. 

(3) Заедничките трошоци ја сочинуваат наградата на медијаторот и трошоците за спроведените дејствија од медијаторот. Висината на наградата и надоместокот на трошоците на медијаторот се определуваат со Тарифник за награда и надоместок на другите трошоци на медијаторите кој го донесува министерот по претходно прибавено мислење од Комората (во натамошниот текст: Тарифникот за медијатори). 
(4) Наградата на медијаторот за спроведената медијација се определува според:

· вложениот труд и потрошеното време во постапката за медијација, 
· видот на спорот,

· бројот на страните во медијација.  
(5) Трошоците предизвикани во врска со спроведените дејствија од страна на медијаторот, се определуваат на начин предвиден во Тарифникот за медијатори. 

(6) Доколку е иницирана медијација, а во законски предвидениот рок за спроведување на постапката, страните постигнат спогодба за решавање на спорот надвор од медијацијата, односно без посредство на избраниот медијатор кај кого е иницирана постапката, страната подносител на барањето за поведување постапка на медијација, е должна да ги плати трошоците на постапката, како да е склучена спогодба со посредство на медијаторот, според писмен трошковник кој ќе им го достави медијаторот, по сознанието дека спорот е решен без да биде вклучен во посредувањето. 
(7) Постапката на медијација може да биде бесплатна за страните во случај кога страните и медијаторот ќе се договорат за тоа или кога тоа е уредено со закон. 
(8) Комората е должна мислењето по Предлог Тарифникот за медијаторите од ставот (3) на овој член, да го достави најдоцна во рок од 15 дена, сметано од денот на приемот на предлогот во Комората.

(9) Доколку Комората не постапи во рокот определен во ставот (8) на овој член, министерот ќе го донесе Тарифникот за медијатори без мислење од Комората.
Трошковник
Член 31
(1) За предизвиканите трошоци во медијација, медијаторот е должен на страните учесници да им издаде писмен трошковник во рок од три дена по завршувањето на постапката на медијација. 
(2) По завршувањето на постапката на медијација, медијаторот, на барање на страните, должен е да им достави доказ за реално потрошените средства, како и преглед на преземените дејствија, тарифирани согласно Тарифникот за медијатори. 

(3) Доколку страните не ги намират трошоците наведени во трошковникот од ставот (1) на овој член, медијаторот може да поведе постапка пред надлежен суд.

(4) Медијаторот нема да ја издаде изјавата или спогодбата на страните пред да му бидат надоместени трошоците и наградата согласно Тарифникот за медијатори. 
Депозит

Член 32
(1) Медијаторот може да побара од страните да депонираат аванс за трошоците на постапката. 

(2) Доколку средствата од ставот (1) на овој член не се платени во целост, најдоцна во рок од осум дена од денот на доставувањето на барањето на медијаторот од ставот (1) на овој член, тој може со писмена изјава да се откаже од посредување во постапката на медијација. Изјавата предизвикува дејство на денот на нејзиното издавање од медијаторот. 

 (3) Непотрошените средства им се враќаат на страните во постапката за медијација. 
V. ПОДДРШКА НА МЕДИЈАЦИЈАТА

Развој на медијацијата

Член 33
(1) Владата на Република Северна Македонија (во натамошниот текст: Владата) донесува програма за развој на медијацијата, во која се определуваат мерки и средства за поддршка и развој на медијацијата.
(2) Програмата се донесува за период од најмалку четири години.

(3) Посебна програма за поддршка на медијацијата донесува Судскиот совет на Република Северна Македонија заради воспоставување и одржување на институционална поддршка на медијацијата.
Субвенционирање

Член 34
(1) Заради развој на медијацијата во Република Северна Македонија државата врши субвенционирање на дел од трошоците на медијацијата, ако: 

1) медицијата била спроведена пред започнување на судска постапка;

2) со посебен закон не е предвиден задолжителен обид на медијација, како услов за водење на судска или друга постапка; 

3) во воспоставен договорен однос не е предвидено дека во случај на спор истиот ќе се реши во постапка на медијација, пред да се поднесе тужба до надлежен суд;
4) една од страните во постапката за медијација е физичко лице;
5) медијаторот го евидентирал предметот за медијација како завршен со спогодба во Регистарот на начин како е утврдено со овој закон и 

6) медијаторот презентирал трошковник на образец за  наплатена награда на медијаторот и наплатени трошоци на медијаторот, намалени за износот на субвенцијата.
(2) Државата субвенционира само една постапка за медијација меѓу исти страни за еден спорен однос, во износ не повеќе од 4.000,00 денари по предмет од приложениот трошковник на медијаторот кој ги исполнил условите од ставот (1) на овој член.
(3) Потребните средства за субвенционирање на медијацијата за секоја година се исплаќаат преку Министерството за правда, по поднесено барање за користење на субвенција од медијаторот.

(4) По барањето од ставот (3) на овој член, Министерството за правда одлучува во рок од 90 дена од денот на поднесувањето на барањето, за користење на субвенционирањето, со целокупната пропратна документација.
(5) Субвенцијата се исплаќа соодветно на висината на  наплатената награда на медијаторот и трошоците на медијаторот пропишани и одмерени согласно Тарифникот за медијатори согласно ставот (2) на овој член. 
(6) Поблиските критериуми, начинот на субвенционирањето, исплатата, образецот за наплатена награда, како и трошоците на медијаторот и потребната документација која се доставува во прилог на барањето за субвенционирање, ги пропишува министерот.
Институционална соработка со судовите
Член 35
Кога постапката за медијација е започната во текот на судската постапка, судот овозможува спроведување на медијацијата во судската зграда, согласно со судскиот деловник.
VI. ОРГАНИЗАЦИЈА НА МЕДИЈАТОРИТЕ
Комора на медијатори
Член 36
(1) Комората ги штити угледот и честа на медијаторите, се грижи медијацијата да ја спроведуваат согласно начелата утврдени со овој закон и се грижи за промоција и унапредување на развојот на медијацијата во Република Северна Македонија.
(2) Комората работи како непрофитна организација со својство на правно лице. 
(3) Седиштето на Комората е во Скопје.
(4) Комората може да има свои регионални канцеларии надвор од седиштето, во други градови во Република Северна Македонија, согласно со Статутот на Комората (во натамошниот текст: Статутот). 

Јавни овластувања на Комората
Член 37
(1) Комората ги врши следниве јавни овластувања: 

1) водење на Именик на медијаторите,
2) известување на странките во започната постапка за медијација, за престанување на својството на медијаторот кој ја води постапката, 

3) издавање уверенија за факти за кои води евиденција, 

4) утврдување на висината на членарината за членовите на Комората, 

      5) организирање и спроведување на континуирано стручно усовршување на медијаторите членови на Комората, преку одржување на обуки согласно годишната програма од членот 45 став (5) точка 12) од овој закон,
   6) организирање и спроведување на основна обука за медијатори согласно одредбите од член 62 став (5) од овој закон.
(2) Во вршењето на работите од ставот (1) на овој член се применуваат одредбите на Законот за општата управна постапка, освен ако со овој закон поинаку не е уредено. 

(3) Комората единствена ги организира медијаторите кои поседуваат важечка лиценца за вршење на медијаторски работи и ја претставува и застапува работата на медијаторите и медијацијата во земјата и странство.

Статут и други општи акти на Комората

Член 38
(1) Статутот го донесува Собранието на Комората врз основа на претходна согласност од Министерството за правда. 

(2) Со Статутот се уредува организацијата и работењето на Комората, видовите, составот, начинот на избор и делокругот на органите на Комората кои не се уредени со овој закон, другите општи акти на Комората, како и други прашања од значење за работата на Комората. 

Финансирање на работата на Комората

Член 39
(1) Работата на Комората се финансира од: 

1) приходи од членарина од членовите на Комората; 

2) приходи остварени од издавачка дејност; 

3) приходи од подароци, донации и проекти;

4) приходи од обуки и  

5) други приходи остварени согласно со закон. 

(2) Висината на членарината за членовите на Комората се одредува со акт на Комората. 

Надзор над работата на Комората

Член 40
(1) Надзор над работата на Комората кој се однесува на спроведувањето на одредбите од овој закон врши Министерството за правда. 

(2) За вршење на надзорот министерот формира Комисија составена од тројца претставници од редот на државните службеници во Министерството за правда. При вршењето на надзорот од страна на Комисијата мора да биде присутен претседателот на Комората или лице овластено од него. 

(3) Претседателот на Комората е должен на Комисијата од ставот (2) на овој член да и овозможи пристап до сите простории и увид во сите акти и евиденции кои ги води Комората. Поради спреченост на претседателот на Комората, по негово овластување може да го заменува член на Управниот одбор. 

(4) За спроведениот надзор се прави извештај и се укажува за констатираните евентуални недостатоци и нивно отстранување. 

(5) Еден примерок од извештајот за спроведениот надзор, Министерството за правда најдоцна во рок од 30 дена по извршениот  надзор го доставува до Комората на медијатори. 

(6) Комората е должна секоја година во првата недела на април да достави до Министерството за правда извештај за работата на Комората во кој е содржана и завршната сметка доставена до Управата за јавни приходи, како и општа оцена за состојбата со медијацијата со предлог на мерки за унапредување на примената на медијацијата. 

(7) Содржината на извештајот од ставот (4) на овој член и начинот на вршење на надзорот ги пропишува министерот.

Органи на Комората

Член 41
(1) Највисок орган на Комората е Собранието на Комората. 

(2) Други органи на Комората се Надзорниот одбор, Управниот одбор, претседателот и Етичкиот совет. 

Собрание на Комората

Член 42
(1) Собранието на Комората го сочинуваат сите лиценцирани медијатори запишани во Именикот на медијатори. 

(2) Собранието на Комората ги врши следниве работи: 

1) ги застапува и штити професионалните интереси на своите членови; 

2) ја донесува програмата за работа на Комората за период од две години; 

3) ја донесува годишната програма за работа на Управниот одбор на Комората; 

4) расправа по приговор, претставка, жалба или предлог од Управниот одбор или кој било член на Комората во ситуации кога се поведува постапка за исклучување од членство и бришење на медијатор од Именикот на медијатори; 

5) го донесува Статутот на Комората, Етичкиот кодекс на медијаторите и други акти за работа на Комората согласно овој закон и се грижи за нивната примена; 

6) расправа за прашања непосредно поврзани со целите и задачите на здружувањето во Комората; 

7) ги избира членовите на органите на Комората согласно со одредбите од овој закон; 

8) го усвојува годишниот извештај на Етичкиот совет на Комората;

9) расправа по извештај и препораките на Надзорниот одбор, од спроведен надзор над примената на одредбите од овој закон, Статутот и другите општи акти на Комората од страна на органите и телата на Комората. Собранието расправа и за наодот и препораките на Надзорниот одбор по направена проверка за материјалното и финансиското работење на Комората;
10) ги донесува Деловниците за работа на: Собранието на Комората, Управниот Одбор, Надзорниот одбор и Етичкиот совет; 

11) го усвојува годишниот финансиски извештај за  работењето и користењето на средствата на Комората; 

12) донесува одлука за користење на средства за одредена  намена во износ кој надминува износ од 5.000 евра во денарска противвредност; 

13) одлучува за висината и начинот на плаќање на членарината; 

14) се грижи за промоција и развој на медијацијата во Република Северна Македонија;
15) дава мислење по Предлог Тарифникот за медијатори; и
16) врши и други работи утврдени со закон и Статутот. 

(3) Собранието на Комората се состанува редовно најмалку еднаш годишно и тоа во текот на март. На седницата е потребно присуство од најмалку половина од вкупниот број медијатори запишани во Именикот на медијатори. 
(4) Доколку на седницата на Собранието не присуствуваат најмалку половината од вкупниот број медијатори, веднаш се закажува нова седница во рок од осум дена, сметано од денот на неуспешно одржаната седница, за што електронски се известуваат  сите лиценцирани медијатори.
(5) За работа на новата седница на Собранието е потребно присуство на една третина на медијатори запишани во Именикот на медијатори, а за донесување на одлуките е потребно мнозинство од присутните членови. 
Собрание за избор на органите на Комората

Член 43
(1) Изборот на членови во органите на Комората се врши на Собрание за избор на органите на Комората (во натамошниот текст: Изборното собрание), од редот на членовите на Комората. На Изборното собрание е потребно присуство од најмалку половина од вкупниот број медијатори запишани во Именикот на медијатори. 
(2) На Собранието за избор на органите на Комората прво се врши избор на членови во Надзорниот одбор, потоа на членови во Управниот одбор, а на крајот се врши изборот на претседател на Комората. 
(3) Изборното собрание се закажува 60 дена пред истекот на мандатот на органите на Собранието. 

(4) Кандидатите за членови на органите на Комората, се должни во рок не пократок од седум дена пред одржување на Изборното или вонредното собрание да ја истакнат својата кандидатура до Комисијата за верификација на кандидати на органите на Комората - формирана во согласност со Статутот на Комората, која е должна истите да ги објави на веб страницата на Комората. 

(5) Секој кандидат за претседател на Комората е должен да поднесе целосна програма за мандатот за којшто ќе го извршува и истата да биде објавена на веб страницата на Комората, пред одржувањето на Изборното собрание. 
(6) Членовите на органите на Комората се должни во рок од 15 дена по одржувањето на Изборното или вонредното собрание да извршат примопредавање на функциите на новоизбраните членови на органите на Комората.
(7) Изборот на сите органи на Комората во Собранието се врши лично, по пат на тајно гласање. 

(8) Изборот на органите на Комората, со исклучок на претседателот на Комората, се врши со обично мнозинство. 

(9) За претседател е избран кандидатот кој добил мнозинство гласови од присутните членови на Изборното собрание. Ако кандидатите за претседател не го добијат потребниот број гласови се организира втор круг на гласање. 

(10) Во вториот круг на гласање за избор на претседател влегуваат двајцата кандидати кои имаат најголем број на гласови. 

(11) За избран претседател во вториот круг се смета кандидатот кој добил повеќе гласови од присутните членови на Изборното собрание, но не помалку од една четвртина од вкупниот број членови присутни на Изборното собрание. 

(12) Ако и по вториот круг не се избере претседател, постапката се повторува по трет пат, по правилата како за вториот круг, а за избран претседател се смета кандидатот кој добил повеќе гласови од присутните членови на Собранието. 

Надзорен одбор

Член 44
(1) Надзорниот одбор ја следи примената на одредбите од овој закон, Статутот и другите општи акти на Комората од страна на органите и телата на Комората. Надзорниот одбор го проверува и материјалното и финансиското работење на Комората. 

(2) Сите органи и тела на Комората се должни да му обезбедат услови за работа на Надзорниот одбор, во врска со вршењето на надзорот. 

(3) Надзорниот одбор има три члена кои ги избира Собранието на Комората согласно со одредбите на членот 43 од овој закон. 

(4) Мандатот на членовите на Надзорниот одбор трае две години со можност за уште еден последователен избор. 

(5) Мандатот на член на Надзорен одбор престанува пред истекот на времетраењето за кое е избран во случај на смрт или писмена оставка, а се разрешува ако му е изречена дисциплинска мерка или правосилна судска пресуда која го прави недостоен за членување во Надзорниот одбор, или неоправдано отсуство од две последователни седници.
(6) Ако мандатот на член на Надзорниот одбор престане пред истекот на времетраењето за кое е избран, Собранието избира член на Надзорниот одбор во рок од три месеци од денот на престанување на мандатот на членот. 
(7) За својата работа Надзорниот одбор предлага Деловник за работа кој го донесува Собрание на Комората.
Управен одбор
Член 45
(1) Управниот одбор е извршен орган на Собранието.

(2) Управниот одбор е составен од седум члена, а начинот на работа и одлучување на Управниот одбор се уредува со Статутот на Комората и со Деловникот за работа на Управниот одбор.

(3) Член на Управен одбор не може да биде лице кое е член на Управен одбор во друг орган/организација, или е член во Одборот.

(4) Мандатот на членовите на Управниот одбор трае две години со можност за уште еден последователен избор. 

(5) Управниот одбор: 

1) ги подготвува седниците на Собранието на Комората; 

2) утврдува предлог на Статутот и другите акти на Комората кои ги усвојува Собранието на Комората и прибавува претходна согласност од Министерството за правда за актите за кои тоа е предвидено со одредбите од овој закон; 

3) ја спроведува политиката и ги извршува заклучоците и  одлуките донесени од Собранието на Комората; 

4) се грижи за наплата на членарината; 

5) управува и одговара за средствата и имотот на Комората; 

6) составува предлог на периодична и годишна пресметка; 

7) се грижи за примена на Статутот, Етичкиот кодекс на медијаторите и другите општи акти на Комората; 

8) дава стручна помош на членовите на Комората заради унапредување на праксата во спроведување на медијацијата; 

9) ја следи примената на прописите од значење за медијацијата; 

10) навремено ги запознава медијаторите со донесените одлуки, објавува студии, зборници на трудови, стручни прирачници, информатори и други документи од областа на медијацијата; 

11) организира научни и стручни собири од областа на медијацијата; 

12) ја донесува програмата за почетна и за континуирана обука за стручно усовршување и унапредување на знаењата на медијаторите по претходно добиена согласност од Министерството за правда;

13) ја информира стручната и широката јавност за медијацијата и 

14) врши и други работи определени со овој закон, Статутот и општите акти на Комората и работи кои не се во надлежност на Собранието. 

 (6) Мандатот на член на Управниот одбор престанува пред истекот на времетраењето за кое е избран во случај на смрт или писмена оставка, а се разрешува ако му е изречена дисциплинска мерка или правосилна судска пресуда која го прави недостоен за членување во Управниот одбор, или неоправдано отсуство од две последователни седници. 

(7) Ако мандатот на член на Управниот одбор престане пред истекот на времетраењето за кое е избран, Собранието избира член на Управниот одбор во рок од три месеци од денот на престанување на мандатот на членот. 

(8) За своите надлежности наведени во ставот (4) на овој член, Управниот одбор донесува одлуки кои влегуваат во сила на денот на нивното донесување. 

(9) За својата работа предлага Деловник за работа кој го донесува Собранието на Комората.
Претседател на Комората
Член 46
(1) Комората ја претставува и застапува претседателот на Комората. 
(2) Претседателот на Комората по функција е претседател на Управниот одбор. 
(3) Во отсуство на претседателот на Комората, по негово овластување или со одлука на Управниот одбор, Комората може да ја застапува и член на Управниот одбор. 
(4) Претседателот на Комората ги потпишува одлуките на Собранието и на Управниот одбор. 
(5) Претседателот на Комората го избира Собранието со мандат од две години, со можност за уште еден последователен избор. 

Етички совет на Комората
Член 47
(1) Етичкиот совет на Комората (во натамошниот текст: Етичкиот совет) се грижи за примена на Етичкиот кодекс на медијаторите. 

(2) Етичкиот совет е составен од пет члена со мандат од три години.

(3) Мандатот на член на Етичкиот совет престанува пред истекот на времетраењето за кое е избран во случај на смрт или писмена оставка, а се разрешува ако му е изречена дисциплинска мерка или правосилна судска пресуда за кривично дело за кое е пропишана казна затвор над 6 месеци, која го прави недостоен за членување во Етичкиот совет или поради неоправдано отсуство од две последователни седници.
(4) Ако мандатот на член на Етичкиот совет престане пред истекот на времетраењето за кое е избран, Собранието избира член на Етичкиот совет во рок од три месеци, од денот на престанување на мандатот на членот.
(5) Претседателот на Етичкиот совет го избираат членовите на советот, од редот на членовите на Етичкиот совет, со мнозинство гласови од вкупиот број членови. 

(6) За член на Етичкиот совет не може да биде избрано лице за кое во последните три години има изречено дисциплинска мерка или правосилна судска пресуда за кривично дело за кое е пропишана казна затвор над 6 месеци. 
(7) За член на Етичкиот совет не може да биде избрано лице кое нема навршено 30 години возраст во време кога се врши изборот и ако не се поминати најмалку три години по стекнувањето со сертификат за проследена основна обука за медијатори.
(8) За член на Етичкиот совет може да биде избран  медијатор кој ги промовира програмските определби и етиката при постапувањето на медијаторот во општеството во пишана или говорна форма.

(9) Етичкиот совет предлага Деловник за својата работа, кој го донесува Собранието.
(10) Етичкиот совет предлага Правилник за утврдување на дисциплинска одговорност на медијаторите, кој го донесува Собранието.

(11) Етичкиот совет се состанува најмалку еднаш годишно, а за своите состаноци изработува записник. 

(12) Етичкиот совет за својата работа со писмен извештај го информира Управниот одбор во кој дава и мислење, насоки и предлози за надминување на спорните прашања наведени во извештајот. 

(13) Етичкиот совет расправа по иницијатива, претставка или предлог во врска со примената на Етичкиот кодекс, доставен во писмена форма, потпишан од подносителите и спроведува дисциплинска постапка за работата и постапувањето на медијаторите. 

(14) Етичкиот совет доставува покана до страните на кои се однесува иницијативата или предлогот. 

(15) Етичкиот совет по завршувањето на расправата од ставот (13) на овој член донесува мислење со мнозинство од вкупниот број членови на Етичкиот совет. 

  (16) Мислењето на Етичкиот совет се доставува до Собранието на Комората кое е должно да го постави на разгледување на седница на Собранието, по што донесува одлука за прифаќање или отфрлање на истото. 

Подносители на иницијатива за примена на Етичкиот кодекс

Член 48
Подносители на иницијативата, односно предлогот од членот 47 став (13) од овој закон за примена на Етичкиот кодекс, можат да бидат орган на Комората, медијатор - член на Комората, група на медијатори, страните во постапка на медијација, како и друго физичко или правно лице засегнато од спорниот однос. 

Именик на медијатори

Член 49
(1) Медијаторот кој има лиценца за вршење на медијаторски работи согласно одредбите на членот 50 од овој закон, се запишува во Именикот на медијатори кој го води Комората.
(2) Се смета дека уписот во Именикот на медијатори е  извршен на денот кога медијаторот кој ги исполнува условите предвидени со овој закон ќе достави пријава за упис во Комората и доказ за платена годишна членарина во Комората. 

 (3) Именикот на медијатори задолжително се објавува на интернет страната на Комората, интернет страната на Министерството за правда, на интернет страниците и на огласни табли на судовите во Република Северна Македонија.

VII.  МЕДИЈАТОР

Услови за медијатор и вршење на медијаторски 
работи
Член 50
(1) Медијатор може да биде деловно способно физичко лице кое поседува лиценца за вршење на медијаторски работи (во натамошниот текст: лиценца за медијатор). 

(2) Лиценца за медијатор издава Одборот, на деловно способно физичко лице кое ќе достави уверение за положен испит за медијатор издадено од Министерството за правда и договор за осигурување од одговорност за штета согласно со членот 29 од овој закон. 

(3) Издадената лиценца за медијатор важи неопределено време, освен во случаите определени со став (6) на овој член.

(4) Медијаторот подлежи на евалуацијата на квалитетот на работењето и неговото постапување согласно обврските и задолженијата предвидени со овој закон, од страна на Одборот, најмалку еднаш годишно согласно Правилник за методологија и начинот за вршење на мониторинг и евалуација на квалитетот на работењето на медијаторите, кој го донесува Одборот врз основа на претходно добиена согласност од Владата. 

(5) Формата и содржината на лиценцата за медијатор ги пропишува Одборот со правилник, донесен врз основа на претходно добиена согласност од Владата. 

(6) Издадената лиценца на медијаторот престанува да важи :

  1)  со смрт на медијаторот;

  2) со одземање или ограничување на деловната способност на медијаторот;

  3) по барање на медијаторот; 
  4) доколку медијаторот го изгуби државјанството на Република Северна  Македонија;
 5) по спроведена постапка согласно закон од надлежен орган, по одлука која го прави недостоен за извршување медијаторски работи и
 6) со укинување на лиценцата од страна на Одборот заради:

    - недоставување на важечки договор за осигурување од одговорност за штета согласно одредбите на член 29 од овој закон;
    - непосетување на континуирано стручно усовршување и унапредување согласно одредбите на член 52 од овој закон;

   - нерегистрирање на барањата за медијација во Централниот електронски регистар за примените барања за медијација согласно одредбите на член 15 од овој закон;

(7) Откако ќе биде отстранета причината од член 21 став (3) од овој закон и став (6) на овој член, медијаторот повторно поднесува барање за упис во именикот.
Медијатор во специфична област

Член 51
(1) Вo законот во кој е предвиден задолжителен обид за медијација можат да се утврдат дополнителни услови, кои покрај условите предвидени во членот 50 од овој закон, треба да ги исполнува лицето за вршење медијаторски работи во конкретната област. 
(2) За случаите од ставот (1) на овој член во лиценцата на медијаторот се внесува податокот за специфичната област. 

Континуирано стручно усовршување и унапредување

Член 52
   (1) Поседувањето на важечка лиценца за вршење на медијаторски  работи, медијаторот го обврзува на континуирано стручно усовршување и унапредување.

(2) Обврската од ставот (1) на овој член се извршува еднаш во текот на годината во траење од 16 часа заради усогласување на работата на медијаторите, медијаторската пракса и следење на постојната и на изменетата законска регулатива во оваа област во насока на обезбедување развој и поддршка на медијацијата.

(3) Комората на лиценцирани медијатори е должна да ја организира континуираната едукација од ставот (2) на овој член, согласно годишната програма од член 45 став (3) точка 12) од овој закон.
(4) Со Програмата за континуирана едукација на медијаторите - се обновуваат основите, знаењата во конкретни области, сознанијата за примената на методи и техники, вештини, при што се обезбедува и континуирано следење на новини во оваа област, измените во правната регулатива која се однесува на медијацијата. Со оваа програма се обезбедува континуирано стручно усовршување на практичното постапување на медијаторите, согласно развојот на медијацијата.
(5) Начинот на организација и одржување на континуираната обука за стручно усовршување и унапредување на знаењата на медијаторите,  Комората го уредува со Правилник за начинот на организација и одржување на континуирана обука за медијатори, кој го доставува на претходна согласност до Министерството за правда и Одборот.

(6) Одборот дава согласност за висината на надоместокот за континуираната обука на медијаторите.
Oдговорност на медијаторите за повреда на медијаторската должност и углед на медијаторите
Член 53
(1) Медијаторот е должен при извршување на медијаторските работи да постапува стручно и совесно и да го чува угледот на медијаторите и Комората. Истиот е одговорен за своето работење пред Одборот и Етичкиот совет. 

(2) Неплаќањето на годишна членарина од членот 39 став (2) од овој закон, претставува основ за дисциплинска одговорност на медијаторот. 

(3) Доколку медијаторот одбие без оправдана причина да учествува на обуката која ја организира Комората од членовите 52 став (3) и 62 став (7) од овој закон, истото претставува основ за дисциплинска одговорност на медијаторот.
(4) Доколку медијаторот во рок од три дена не ги внесе податоците по однос на барањата за медијација поднесени до медијаторот во Регистарот, истото претставува основ за дисциплинска одговорност на медијаторот.
(5) Секој може да поднесе предлог за поведување на дисциплинска постапка против медијаторот до Етичкиот совет. 
6) Етичкиот совет ја води дисциплинската постапка и одлучува по поднесениот предлог од ставот (5) на овој член, во рок од 60 дена од денот на поднесувањето на предлогот.

(7) Предлогот за поведување на дисциплинска постапка од ставот (5) на овој член, Етичкиот совет во рок од три дена го доставува на одговор до медијаторот, кој е должен да се произнесе по наводите во предлогот во рок од осум дена од приемот на предлогот.

(8) Во дисциплинската постапка во која се одлучува за дисциплинската одговорност на медијаторот, Етичкиот совет задолжително го повикува медијаторот против кој се води дисциплинската постапка.

(9) Етичкиот совет може со решение да го офрли предлогот, доколку:

- е очигледно неоснован,

- е против лице кое не е медијатор или
- поминале две години од сторената дисциплинска повреда.

(10) Етичкиот совет донесува:

- решение со кое се одбива предлогот и се утврдува дека не е сторена дисциплинска повреда или

- решение со кое се усвојува предлогот и се утврдува дисциплинска одговорност на медијаторот, при што му се изрекува дисциплинска мерка.  

(11) За сторена дисциплинска повреда на должноста медијатор и угледот на медијаторите, на медијаторот можат да му се изречат следните дисциплински мерки: јавна опомена, парична казна во висина на десеткратен износ на годишната членарина и привремено одземање на лиценцата на медијаторот.  
(12) Етичкиот совет го изготвува решението за утврдување на дисциплинска одговорност најдоцна во рок од 15 дена од денот на донесувањето на одлуката и истото во рок од три дена го доставува до медијаторот и Министерството за правда.

(13) Решението на Етичкиот совет е конечно и против него може да се поведе управен спор пред надлежен суд.   

Услови за полагање на испит за медијатор

Член 54
(1) Испитот за медијатор можат да го полагаат лицата кои до Министерството за правда доставиле пријава за полагање испит заедно со: 

а) диплома за завршено високо образование VII/I или 300 кредити според Европскиот кредит трансфер систем (ЕКТС) во Република Северна Македонија или решение за признавање на соодветна високообразовна квалификација стекната во странство издадено од Министерството на образование и наука; 

б) сертификат за завршена основна обука за медијатор според акредитирана програма од ваков вид од најмалку 70 часа во Република Северна Македонија;
в) потврда за најмалку пет години работно искуство по завршеното високо образование; и 
г) уверение за државјанство на Република Северна Македонија.  

(2) Кандидатите за кои Министерството за правда ќе утврди дека ги исполнуваат условите од ставот (1) на овој член, се информираат за датумот и времето на полагање на испитот, најмалку осум дена пред одржување на испитот преку веб страницата на Министерството за правда.

(3) Кандидатите треба да достават доказ за уплатениот износ на предвидените средства за полагање на испитот. 

(4) Министерот ја утврдува висината на реално направените трошоци за полагање на испитот, неопходни за спроведување на првиот и вториот дел од испитот, подготовка на материјали и покани и подготовка на уверенија.

(5) Трошоците за полагање на испитот се уплатуваат на сметката на сопствени приходи на Министерството за правда. 

(6) Ако трошоците не се уплатени на соодветната сметка на Министерството за правда, најдоцна 15 дена пред денот определен за почеток на испитната сесија, на лицето нема да му се дозволи полагање на испитот. 

(7) Ако лицето во рок од една година од денот на уплатата на средствата не го полага испитот, уплатените средства се враќаат согласно закон.

(8) На лицето од ставот (1) на овој член, по успешно полагање на испитот, Министерството за правда му издава уверение за положен испит за медијатор.

Испит за медијатор
Член 55
(1) Испитот за медијатор се состои од два дела и тоа: 

- прв дел (теоретски дел), со кој се проверува теоретското знаење на  кандидатите и
- втор дел (практичен дел – студии на случај) во кој се оценуваат личните особини и карактеристики и практичните вештини, способности и знаења на кандидатите за медијација. 

(2) Првиот дел од испитот се полага усмено со одговарање на прашања според програмата за полагање на испит за медијатор. Вториот дел на испитот се состои од симулација на случај за спроведување на постапка на медијација и прашања што треба лицето да ги одговори на основа на анализата на случајот.

(3) Испитот се полага во мајска и октомвриска испитна сесија во текот на годината според Програма за полагање на испитот за медијатори која содржи прашања од областа на: 

   1) знаење за медијација (психо-социјални, етички, економски, правни и др. вид на области); 

2) методи и техники во медијација;

3) вештини на медијаторот;
4) компетенции на медијаторот;

5) фази во постапка на медијација;

6) стилови и стратегии во постапка на медијација;

7) градење на добри односи; 

8) мотивирање на учесниците за процесот на медијација; 

9) комуникациски вештини во медијација; 

10) регулирање на процесот на административно-техничките аспекти на постапката на медијацијата (организирање на постапката, пишување на писмена, акти, евиденција на постапките за медијација итн.);

11) разбирање за причина, содржина и видот на конфликтното прашање и друго.
(4) Испитот го спроведува Комисија формирана од министерот, во состав од пет члена и нивни заменици, од редот на судии, професори од акредитираните универзитети во Република Северна Македонија и лиценцирани медијатори.  
(5) Мандатот на Комисијата изнесува две години, со можност за повторен избор по истекот на две години од престанокот на мандатот.

(6) Министерот го назначува претседателот на Комисијата  со мандат од една година без право на реизбор, како и секретар на Комисијата од редот на вработените во Министерството за правда.

(7) Програмата за полагање на испитот за медијатори, во која се содржани градивото и прописите и начинот на организирањето и полагањето на испитот, како и формата и содржината на уверението за положен испит, ги пропишува министерот.

(8) Членовите на Комисијата, нивните заменици и секретарот имаат право на соодветен надомест за својата работа за секоја спроведена испитна сесија, кој го утврдува министерот, во зависност од поединечното учество на секој од членовите, замениците и учесниците на организираните испитни сесии врз основа на записникот од одржаниот испит. На член, заменик или учесник во Комисијата кој има живеалиште, односно престојувалиште надвор од подрачјето на градот Скопје, за присуство на испитот му се признаваат патни трошоци во висина на автобуски превоз.
Услови за обучувач на медијатори и вршење 
на обука на медијатори

Член 56
(1) Обуката на медијатори ја вршат обучувачи на медијатори. 

(2) Обучувачи на медијатори можат да бидат сите деловно способни физички лица кои поседуваат  лиценца  за  обучувач  на  медијатори (во  натамошниот  текст:  лиценца  за обучувач) и ги исполнуваат  условите од ставот (3) на овој член. 

(3) Лиценца за обучувач им се издава на лицата кои до Одборот ќе достават барање за издавање на лиценца заедно со: 

1)  сертификат/потврда за завршена  обука  за  обучувачи  на медијатори од најмалку 32 часа во Република Северна Македонија, односно странство во последните две години или универзитетска диплома за завршено високо образование VII/I или 300 кредити според Европскиот кредит трансфер систем (ЕКТС) во Република Северна Македонија во  областа на медијацијата, решавањето на конфликти, преговарањето, односно мирењето или решение за признавање на соодветна високо - образовна квалификација стекната во странство во соодветната област издадено од Министерството за образование и наука на Република Северна Македонија; 

2) уверение од Комората за упис во Именикот на медијатори за својството медијатор и
3) потврда за упис од Регистарот од член 15 од овој закон или соодветен регистар од странска држава доколку апликантот е странски државјанин, за спроведени најмалку 20 постапки со склучени писмени спогодби за решавање на спорниот однос, во последните три години.

(4) Издадената лиценца за обучувач важи неопределено време.
(5) Евалуацијата на квалитетот на работењето на обучувачите ја врши Одборот најмалку еднаш во две години согласно со методологијата и постапката за вршење на мониторинг и евалуација на квалитетот на работењето на обучувачите на медијатори. 

(6) По покана и во присуство на обучувачите на медијатори, дел од обуката на медијатори, не поголем од 10%, можат да вршат и истакнати стручни лица од практиката од соодветна област од значење за медијацијата. 

(7) Формата и содржината на лиценцата за обучувач ги пропишува Одборот со правилник донесен по претходна добиена согласност од Владата. 

Акредитација на програма за обука 
на медијатори
Член 57
(1) Обуките за медијатори се вршат според акредитирани програми за обука на медијатори. 

(2) Акредитација се издава на програми кои ќе ги исполнат условите за акредитација на програмите за обука на медијатори од членот 62 од овој закон. 

(3) Издадената акредитација може да се продолжи или одземе во зависност од резултатите од евалуацијата на квалитетот на спроведувањето на акредитираните програми за обука на медијатори. 

(4) Евалуацијата на квалитетот на спроведувањето на акредитираните програми за обука на медијатори ја врши Одборот најмалку еднаш во пет години согласно со методологијата и постапката за вршење на мониторинг и евалуација на квалитетот на спроведувањето на акредитираните програми за обуки на медијатори од ставот (1) на овој член.

Видови на акредитирани програми за обука на медијатори

Член 58
(1) Акредитацијата на програми за обука на медијатори се однесува на: 

  - основна обука за медијатори;

- обука на медијатори во специфични области;

- обука за обучувачи на медијатори.

(2) Со Програма за основна обука за медијатори се стекнуваат основни сознанија за медијацијата, за постапката, фазите на медијацијата, техники и вештини при извршувањето на медијаторските работи, како и основни знаења за законската регулатива со која се уредува областа на медијацијата. 

(3) Со Програмата за обука на медијатори во специфични области - се стекнуваат знаења за медијација, вештини, методи и техники за извршување медијаторски работи во специфична област во согласност со член 51 од овој закон, доколку медијаторот претходно има проследено основна обука и се стекнал со лиценца за медијатор и ги исполнува условите за вршење на медијаторски работи според посебни закони кои ја уредуваат специфичната област за која медијаторот е заинтересиран и има афинитети да извршува медијаторски работи во таа област. 

 (4) Со Програмата за обука за обучувачи на медијатори - се стекнуваат знаења, методи, техники, вештини за обучувач кој ќе може да одржува тренинг обука на медијатори кои имаат намера да аплицираат за обучувачи на медијатори (при спроведување на основна обука, обука за специфични области и за обучувачи на медијатори). 
(5) За секоја од предвидените програми се поднесува посебна апликација до Одборот. 

Времетраење на обуките според програми кои се акредитираат

Член 59
(1) Основната обука на медијатори е во времетраење од ефективни 70 часа, во кои не се вклучени времето потребно за подготовка на обуката, оброците, паузите и слично. 

(2) Обуката на медијатори во специфични области е во времетраење од 32 часа. 

(3) Обуката на обучувачи на медијатори, според предвидена програмата е во времетраење од 32 часа. 

(4) За сите видови на обуки, еден час се одржува како училишен час во времетраење од 45 минути. 

(5) На учесниците во обуката им се издава сертификат во кој се наведува видот на обуката која е проследена, име и презиме на учесникот, време и место на одржување.

Регистри и водење на регистрите

Член 60
(1) Лицата на кои им е издадена лиценца за обучувач се запишуваат во Регистарот на обучувачи на медијатори. 

(2) Програмите за обука на медијатори на кои им е издадена акредитација се запишуваат во Регистарот на акредитирани програми за обука на медијатори. 

(3) Лицата, односно програмите на кои им е одземена  лиценцата, односно акредитацијата се бришат од соодветниот регистар. 
(4) Регистрите од ставовите (1) и (2) на овој член ги води Министерството за правда.

(5) Програмите за обука на медијатори по уписот во Регистарот не може да се менуваат или дополнуваат без претходно прибавена согласност од Одборот. 
Лица кои можат да аплицираат за акредитација на програми за обука на медијатори и лица кои ги спроведуваат обуките

Член 61
(1) Апликација за акредитација на програма за обука на медијатори (основна, во специфична област и за обука за обучувачи) до Одборот можат да поднесат домашни и странски правни лица регистрирани/запишани во Централниот Регистар на Република Северна Македонија, кои ги исполнуваат условите за доделување на акредитација на програми за обука согласно членот 62 од овој закон, и Комората.
 (2) Обуките според предвидените програми кои ќе ги акредитира Одборот, се спроведуваат исклучиво од обучувачи на медијатори, од редот на лицата запишани во Регистарот на обучувачи на медијатори кои поседуваат лиценца за обучувач на медијатори, објавен на веб страницата на Министерството за правда, како и од лица (истакнати стручни лица од практиката од соодветна област од значење за медијацијата).
(3) Обуките по однос на предвидените програми кои ќе ги акредитира Одборот, можат да ги спроведат и странски обучувачи.
(4) За спроведените обуки лицата од став (2) на овој член имаат право на надомест од страна на учесниците на обуката кои треба да ги надоместат трошоците за организирање на теоретскиот и практичниот дел на обуката, материјалите за обука, награда за обучувачите и тренерите на практичниот дел на обуката.  

(5) Одборот го утврдува минималниот износ на надомест по учесник, за спроведување на обуките за медијација од ставот (2) на овој член.

Услови за акредитација на програми за обука на медијатори

Член 62
(1) Лицата од членот 61 став (1) од овој закон, со исклучок на Комората кон барањето за акредитација на програми до Одборот, задолжително поднесуваат: 

1) доказ за уплата на реално потребните трошоци за акредитација на програми за обука на медијатори согласно Тарифникот за висината на реално потребните трошоци за акредитација на програми донесен од Одборот по претходно добиена согласност од Владата.
2) извод од тековна состојба во Централниот регистар на Република Северна Македонија за барателот на акредитација на програма за обука на медијатори;
3) изјава на овластеното лице заверена на нотар, дека секоја организирана обука ќе се спроведе најмалку од двајца обучувачи кои поседуваат лиценца за обучувач на медијатори и се запишани во Регистарот на обучувачи кој го води Министерството за правда во Република Северна Македонија, 

4) изјава од овластеното лице, заверена на нотар дека секоја организирана обука ќе се спроведе во просторни услови/предавална кои обезбедуваат минимум затворен простор од 1,5 м2 за секој кандидат и најмалку 8 м2 слободен простор наменет за предавањата, со опрема за изведување на теоретска и практична настава, кои соодветствуваат на потребите за спроведување на обуката.
(2) Комората кон барањето за акредитација на програмите до Одборот ги доставува изјавите утврдени во став (1) точки 3) и 4) на овој член.
(3) Правното лице на кое му е доделена акредитација за определена  програма за одржување на обука, според одредбите на член 62 став (1) од овој закон, должно е, пред да отпочне обуката, да пријави до Одборот дека ќе спроведува обука.

(4) Одборот има право по добивањето на пријавата од ставот (3) на овој член, да изврши увид во условите и начинот како се спроведува обуката и да укаже односно побара утврдените услови да се почитуваат.

 (5) Комората е должна да организира основна обука за медијатори најмалку еднаш годишно, а повикот за обуката се објавува во месец март во тековната година во која се спроведува обуката. Обуката нема да се спроведе доколку нема пријавени најмалку 10 учесници.
(6) Комората ја спроведува обуката по минималниот износ за надомест за спроведување на обуки утврден од Одборот согласно членот 61 став (5) од овој закон.

(7) Медијаторите се должни на барање на Комората да учествуваат како обучувачи на основната обука на медијатори.

VIII. ОБЕЗБЕДУВАЊЕ, СЛЕДЕЊЕ И ОЦЕНУВАЊЕ НА КВАЛИТЕТ

НА РАБОТИТЕ НА МЕДИЈАЦИЈАТА 

Одбор за  медијација

Член 63
(1) Квалитетот на работите на медијацијата го обезбедува, следи и оценува Одборот, независно и самостојно во рамки на делокругот на работа определен со овој закон. 

 (2) Одборот има свој печат кој содржи натпис ,,Република Северна Македонија - Одбор за медијација - Скопје. Во средината на печатот е грбот на Република Северна Македонија. 

(3) Одборот располага со сопствен буџет кој се определува согласно потребите за висината на средствата кои врз основа на мислење на Одборот ги одобрува со одлука Владата, на годишно ниво. 

(4) За извршувањето на работите од своја надлежност, Одборот доставува полугодишен и годишен извештај до Владата.
(5) Стручните и административните работи за потребите на  Одборот ги врши секретар на Одборот кој е назначен од Владата за периодот на траењето на мандатот на Одборот.
Состав на Одборот
Член  64
(1) Одборот е составен од пет члена и секретар, избрани од страна на Владата.
(2) Владата ги избира членовите од редот на пријавените лица врз основа на јавен оглас за искажување на интерес за учество во Одборот, и кои ги исполнуваат следните услови:

- да е државјанин на Република Северна Македонија;

- да е деловно способно лице и да има општа здравствена способност, што се докажува со уверение издадено од надлежна здравствена установа од областа на медицина на трудот; 

- да има диплома за завршено високо образование VII/I или 300 кредити според Европскиот кредит трансфер систем (ЕКТС) во Република Северна Македонија  или  решение  за  признавање  на соодветна високообразовна квалификација стекната во странство издадено од Министерството на образование и наука; и 
- да има потврда за најмалку пет години работно искуство по завршено високо образование.
 (3) Владата именува претседател на Одборот од редот на кандидатите избрани за членови на Одборот, кој ќе го застапува и претставува Одборот. Секретарот на Одборот се избира од редот на административните службеници во државната управа.
(4) Членовите на Одборот се должни активно да учествуваат во извршувањето на активностите на Одборот и редовно да присуствуваат на закажаните седници на Одборот, а во случај на отсуство, истото да го најават најкасно еден ден пред одржување на седницата. 
(5) Доколку член на Одборот постапува спротивно на став (4) на овој член, претседателот на Одборот е должен да ја извести и да и предложи на Владата да го разреши членот, а на негово место да изврши избор на друг член по пат на јавен оглас соодветно на испразнетото место.

(6) Членовите на Одборот за учество на седниците на Одборот имаат право на паричен надоместок за извршување на надлежностите на Одборот, во износ од половина од просечната нето плата во Република Северна Македонија, исплатена во месецот за кој се однесува надоместот и истиот се исплатува најдоцна до петти во месецот, а за претходниот месец кога била одржана седницата. Секретарот на Одборот за учество на седниците на Одборот има право на надомест во висина од ½ од неговата нето плата на месечно ниво. Доколку во текот на месецот не се одржи седница на Одборот, членовите и секретарот на Одборот немаат право на месечен паричен надоместок. 
(7) На членовите на Одборот кои живеат и работат надвор од подрачјето на градот Скопје, за присуство на седница на Одборот им се признаваат патни трошоци во висина на автобуски превоз.

Мандат на членовите на Одборот

Член 65
(1) Членовите на Одборот се именуваат за време од четири години, со право на уште ден последователен избор.

(2) Мандатот на член на Одборот престанува пред истекот на  времетраењето за кое е именуван, во случај на смрт, или по лично барање, а се разрешува по предлог на Одборот, од страна на Владата, во случај на отсуство на две последователни седници, без најава и образложение или на било кои пет седници за кои бил навремено и уредно известен, или со одлука со која е констатирано постоење на судир на интереси или неспоивост на функции согласно со закон. 
(3) При престанок на мандатот на член на Одборот согласно ставот (2) на овој член, Владата го пополнува испразнетото место за членството. 
Надлежност на Одборот

Член 66
(1) Одборот, врз основа на начелото на самостојност, стручност и независност, ги врши следниве работи: 

а) ја утврдува исполнетоста на условите за издавање на лиценца за вршење на медијаторски работи и ги издава и укинува лиценците за медијатори и за обучувачи на медијатори, согласно Правилник за начин на издавање и укинување на лиценци во медијација, кој го донесува по претходна добиена согласност од Владата; 

б) акредитира програми за обука на медијатори утврдени со овој закон;
в) ја утврдува методологијата и начинот на вршење на мониторинг и евалуација на квалитетот на работењето на  медијаторите, обучувачите на медијатори, односно спроведувањето на акредитираните програми за обука на медијатори, согласно Правилник за методологијата и начинот на вршење мониторинг и евалуација на квалитетот  на  работењето на медијаторите, кој го донесува по претходно добиена согласност од Владата;  

г) редовно годишно, го следи и оценува квалитетот на  работењето  на медијаторите, обучувачите на медијатори и лицата акредитирани за спроведување обуки за медијатори предвидени со овој закон, и врз основа на резултатите од извршена  евалуација, дава укажувања и насоки и донесува одлуки за одземање на лиценците, односно акредитациите, според Правилник за утврдување на начинот на оценување на квалитетот на работите во медијацијата, кој го донесува по претходно добиена согласност од Владата; 

д) ги разгледува и одлучува по претставки за медијаторите и за обучувачите за медијатори, во врска со извршувањето медијаторски работи и за лицата акредитирани за спроведувањето на програмите за обука за медијација;
ѓ) дава иницијативи за подобрување на законските решенија и мислења за предлози на овој закон и други закони кои ја уредуваат областа на медијацијата; 

е) покренува иницијативи за пошироко запознавање на граѓаните со правото за користење на медијацијата како начин на решавање на спорните односи со компромис;
ж) соработува со меѓународни организации и тела од областа на медијацијата;
з) подготвува полугодишни и годишни извештаи за својата работа и за состојбите во областа на медијацијата, и

ѕ) врши други работи утврдени со закон.
(2) Начинот на вршење на работите од ставот (1) на овој член поблиску се уредува со Деловник на Одборот, кој го донесува по претходно добиена согласност од Владата. 
Средства за работа на Одборот

Член 67
(1) Средствата за работа на Одборот се обезбедуваат од Буџетот  на Република Северна Македонија, и сопствени приходи. 
(2) Одборот, по претходно добиена согласност од Владата донесува Тарифник за висината на реално потребните трошоци за издавање на лиценци на медијатори, обучувачи на медијатори и акредитациите од овој закон, кои паѓаат на товар на апликантите.
IX.  ПРЕОДНИ И ЗАВРШНИ ОДРЕДБИ

Член 68
Лицата кои до денот на влегувањето во сила на овој закон, се стекнале со лиценца за извршување на медијаторски работи, имаат право во рок од една година од денот на влегувањето во сила на овој закон, да поднесат до Одборот барање за замена на временски ограничените лиценци за работа, со лиценци на неопределено време, со приложување на договорите за осигурување од штета во периодот од издавање на лиценцата до поднесување на барањето. 

Член 69
Лицата кои до денот на влегувањето во сила на овој закон поседуваат сертификат за завршена основна обука за медијатори од 40 часа, издаден од Министерството за правда, согласно Правилникот за начинот и постапката на спроведување на обука за медијатори („Службен весник на Република Македонија” бр. 12/11), доколку ги исполнуваат условите од членот 54 став (1) точки а), в) и г) од овој закон, имаат право да го полагаат испитот за медијатори според овој закон, во рок од една година од денот на влегувањето во сила на овој закон. 
Член 70
(1) Во рок од три месеци од денот на влегувањето во сила на овој закон Владата ќе спроведе постапка за избор на членови на Одборот согласно одредбите на член 65 од овој закон.
(2) Одборот за медијација е правен следбеник на Одборот за обезбедување следење и оценување на квалитетот на работите на медијацијата формиран согласно одредбите на Законот за медијација („Службен весник на Република Македонија“ бр.188/13, 148/15, 192/15 и 55/16) кој продолжува со работа до изборот на членовите на Одборот согласно одредбите на став (1) на овој член.

(3) Правните лица кои имаат добиено акредитација за спроведување основна обука на медијатори се должни во рок од три месеци од денот на влегувањето во сила на овој закон да ја усогласат програмата согласно одредбите од овој закон и да побараат потврда од Одборот за усогласувањето на акредитацијата на програмата за обука.
Член 71
Подзаконските акти предвидени со овој закон ќе се донесат во рок од три месеци од денот на влегувањето во сила на овој закон. 

Член 72
Комората на медијатори регистрирана во Централниот регистар на Република Северна Македонија, согласно одредбите на Законот за медијација („Службен весник на Република Македонија” бр. 188/13, 148/15, 192/15 и 55/16) ќе го усогласи своето работење и организацијата на органите предвидени со овој закон во рок од три месеци од денот на влегувањето во сила на овој закон.

Член 73
Со денот на влегувањето во сила на овој закон престанува да важи Законот за медијација („Службен весник на Република Македонија” бр. 188/13, 148/15, 192/15 и 55/16).
Член 74
Овој закон влегува во сила осмиот ден од денот на објавувањето во „Службен  весник на Република Северна Македонија”.
ОБРАЗЛОЖЕНИЕ НА ПРЕДЛОГ ЗАКОНОТ ЗА МЕДИЈАЦИЈА

I.ОБЈАСНУВАЊЕ НА СОДРЖИНАТА НА ОДРЕДБИТЕ 

НА ПРЕДЛОГ ЗАКОНОТ 

Предлогот Законот за медијација е систематизиран во 9 глави во кои се групирани 74 законски членови. 

Во главата I со Наслoв Општи одредби во 4 законски члена разработени се општите одредби на Законот при што се дефинирани предметот на законот и подрачјето на примена на медијацијата во спорните односи во кои страните можат слободно да располагаат со своите барања, освен ако со друг закон не е пропишана исклучиво надлежност на суд или друг орган, без оглед на тоа дали таа се спроведува пред или по започнување на судска или друга постапка. Новина во законот е  воведување на основни поими за медијација со кои се врши дефинирање на позначајните термини кои се употребуваат во Законот за медијација. Се пропишуваат видовите на медијација која е определена како доброволна, договорна и законски определена, а се уредува и можноста за медијација во прекуграничните спорови, што  е  во согласност со насоките за развој на медијацијата на CEPEJ – MEDIATION DEVELOPMENT TOOLKIT July 2018, Implementation of the Mediation Directive Workshop Directorate General for Internal Politics Policy Department C – European Parlament и Национално законодавство Законот за облигационите односи, Законот за парничната постапка и постојниот Закон за медијација. 
Во главата II со наслов Начела на медијација со 10 законски члена разработени се начелата на медијацијата целосно усогласени со Директивата на Европската унија 2008/52/ЕС за медијација во граѓанските и стопанските спорови. Притоа детално се уредуваат начелото на доброволност, рамноправност и неформалност, непристрасност, доверливост, достапност на информации, еднаквост на страните, правичност, ефикасност и економичност, а како новина се јавува начелото на употреба на јазик во постапката за медијација со што се овозможува на страните и другите учесници во медијацијата кои зборуваат друг јазик да го употребуваат својот јазик во постапката на медијација и доколку имаат потреба да можат да ангажираат овластен преведувач или толкувач.  

Во главата III со Наслов Регистар на примени барања за медијација во 1 законски член како значајна новина се пропишува дека Министерството за правда води централен електронски регистар за примените барања за медијација до кој што медијаторите ќе имаат пристап преку кој им овозможува директен внес на податоците по однос на барањата поднесени до нив. Се пропишува дека медијаторите се должни приемот на барањето веднаш да го внесат во Регистарот, и да продолжат со тековно внесување на сите потребни податоци заклучно со крајниот исход на постапката и дека министерот со правилник ја пропишува содржината и начинот на водењето на Регистарот. Со новиот начин на водење на Централен Електронски Регистар за примените барања за медијација се очекува да се надмине недореченоста која ја имаше во досегашниот закон во однос на пријавувањето на постапките за медијација и ќе се надминат воочените слабости во однос на начинот на самото водење на Регистарот и фактот што само дел од медијаторите ги пријавуваат постапките за медијација така што бројот на спогодбите запишани во Регистарот не соодветствува со бројот на спогодбите во пракса. Со новиот начин на водење на Регистарот  се очекува да  се обезбедат целосни статистички податоци во однос на примената на медијацијата бидејќи се воведува должност на медијаторите да ги пријавуваат сите примени барања за медијација со што ќе се добие слика за вкупниот број на примени барања за медијација, за начинот на кој постапките се завршени и за бројот на посигнати спогодби за медијација имајќи предвид дека уписот во регистарот е услов за користење на субвенции од страна медијаторите. Податоците од Регистарот се многу корисни како показател за развојот на медијацијата и за насоката во која треба да се работи за понатамошен развој и унапредување на истата во нашата држава. 

  
Во главата IV со наслов Постапка на медијација во 17 законски члена е разработена и целосно уредена постапката за медијација од поднесувањето на барање и покана, започнувањето на постапката, начинот на учество на страните во медијацијата, бројот и определување на медијатори, обврските на медијаторот, завршувањето на постапката, спогодбата и писмената изјава,  како и елементите на медијаторската спогодба кои задолжително треба да ги содржи спогодбата постигната во медијација со цел при изготвувањето да се обезбеди воедначеност во поглед на задолжителните елементи не медијаторската спогодба. 

Во законот се уредува одговорност за штета на медијаторите и нивната обврска да склучат договор за осигурување на износ од 1.000.000,00 денари како реален и справедлив износ имајќи предвид дека медијаторите не ја вршат медијацијата како основно занимање, немаат свои канцеларии и не оствaруваат толку големи приходи како другите професии.

Во предлог законот уредени се трошоците на постапката и можноста за депозит на трошоците, а како новина се пропишува дека медијаторот е должен во рок од три дена по завршувањето на постапката на медијација на страните да им издаде писмен трошковник. Доколку страните не ги намират трошоците наведени во трошковникот, медијаторот може да поведе постапка пред надлежен суд. Воедно се пропишува дека медијаторот нема да ја издаде спогодбата на страните пред да му бидат надоместени трошоците и наградата согласно Тарифникот за медијатори. 

Во главата V со наслов Поддршка на медијацијата во 3 законски члена уредена е подршката заради развој на медијацијата и се уредува дека Владата на РСМ носи програма за развој на медијацијата, во која се определуваат мерки за поддршка и развој на медијацијата и финансиски средства за реализација на програмата од Буџетот на Република Северна Македонија и се пропишува дека Судскиот совет носи посебна програма за поддршка на медијацијата. Со овој предлог закон  се напушта концептот дека Врховниот суд носи посебна програма од причина што ваквото решение воопшто не профункцинира во пракса.
Во однос на субвенционирањето, определени се општите услови и критеруми за субвенцинирање на трошоците на медијаторот, додека пак поблиските критеруми и начинот на субвенционирање ги пропишува министерот за правда со посебен Правилник за субвенционирање на постапки на медијација. Новината во однос на постојниот закон е во начинот пресметување на висината на износот на субвенциите со оглед на тоа што досега се субвенционираа првите четири часа за медијација. Имено со предлог законот се пропишува дека државата субвенционира само една псотапка за медијација меѓу исти страни за еден спорен однос во износ не повеќе од 4.000,00 денари по предмет од приложениот трошковник на медијаторот кој ги исполнил условите за субвенционирање. Во делот на поддршката на медијацијата се пропишува дека судот, негов повереник или друг орган како и адвокатите се должни  на странките да им укажат на можноста за користење на медијација, се нотира во записникот за рочиштето, односно расправата односно во адвокатското полномошно за застапување на странката. Се пропишува дека судот може во согласност со странките на спорот во која било фаза на судската постапка да ја прекине постапката и да ги упати странките на медијација. Во насока на поддршка на медијацијата се пропишува и институционална соработка со судовите со цел да да се овозможи користење на соодветен простор во судската зграда за спроведување на постапки за медијација. 
Во главата VI со наслов Организација на медијаторите со 14 законски члена е уредена и детално разработена организацијата на медијаторите која го носи називот Комора на лиценцирани медијатори на Република Северна Македонија. Заради успешно функционирање на Комората и надминување на покажаните поранешни проблеми, уредени се актите на Комората, органите на Комората и начинот на нивниот избор, нејзиното финансирање, надзорот над нејзината работа и сл. 

Во главата VII со наслов Медијатор со 13 законски члена уредени се условите за медијатор и вршење на медијаторски работи, се воведува обврска за стручно усовршување и унапредување еднаш во текот на годината во траење од 16 часа заради усогласување на рабоата на медијаторите и праксата, се уредува одговорноста на медијаторите за повреда на медијаторската должност и углед на медијаторите со Правилник за утврдување на дисциплинска одговорност на медијаторите донесен од Собранието на Комората.  

Најголемите измени се во начинот на спроведувањето и полагањето на испитот за медијатори со оглед на тоа што наместо досегашниот концепт на електронско полагање на испитот се воведува полагање испит за медијатори еднаш годишно пред Испитна комисија формирана од министерот за правда, во состав од 5 члена и нивни заменици, од редот на судии, професори од акредитираните универзитети во Република Северна Македонија и лиценцирани медијатори. Испитот се полага во два дела теоретски  и практичен-студии на случај според програма за полагање и спроведување на испитот која ја донесува министерот за правда.   

   Во поглед на условите за обучувач на медијатор се воведува  новина со тоа што наместо 12 спроведени постапки за медијација како услов се бара лицата кои поднесуваат барање за издавање на лиценца за обучувач да имаат најмалку 20 постапки со склучени спогодби со цел да се влијае на професионалноста квалитетот и искуството на обучувачите. Разработени се условите за акредитација на програми за обука на медијатори, видовите на акредитирани програми и времетраењето на обуките и тоа основна обука на медијатори во траење на 70 часа, обука на медијатори во специфични области во траење од 32 часа и обука на обучувачи на медијатори во тарење од 32 часа, како и кругот на лицата кои можат да аплицираат за акредитација на програмата за обука на медијатори, што е многу значајно во однос на постоечкиот закон во кој воопшто не беше уредено ова прашање. 
         
Во главата VIII со наслов Обезбедување, следење и оценување на квалитет на работите на медијацијата со 5 законски членови, креирани се одредби во врска со новиот состав, надлежностите и мандатот на Одборот за медијација. Имено со предлог законот се надминуваат проблемите во врска со организацијата, стручноста, функционирањето и финансирањето на Одборот и се уредува дека располага со сопствен Буџет кој се определува согласно потребите за висината на средствата кои врз основа на мислење на Одборот ги одобрува со Одлука на Владата на РМ, на годишно ниво, што досега не е случај со постоечкиот закон, па оттука станува збор за многу значајна придобивка за Одборот која е основен предуслов за успешно функционирање имајќи предвид дека Одборот има големи и сериозни надлежности во областа на медијацијата. Во однос на составот се пропишува дека Одборот е составен од пет члена и секретар, избрани од страна на Владата на РСМ за период од 4 години, врз основа на јавниот повик за искажување на учество во Одборот, упатен до сите лица кои покажале видливи резултати во областа на медијацијата во последните пет години. Се предвидува дека за извршувањето на работите од своја надлежност, Одборот за медијација доставува полугодишен и годишен извештај до Владата на РСМ.

Во Предлог законот детално се утврдени надлежностите на Одборот  кој  ги издава лиценците за медијатори и за обучувачи на медијатори, акредитира програми за обука на медијатори  пропишани со овој закон, ја утврдува методологијата и начинот на вршење на мониторинг и евалуација на квалитетот на работењето на медијаторите и обучувачите на медијатори, односно спроведувањето на акредитираните програми за обука на медијатори, редовно годишно, го следи и оценува квалитетот на работењето на медијаторите, обучувачите на медијатори и лицата акредитирани за спроведување обуки за медијатори предвидени со овој закон, ги разгледува и одлучува по претставки, дава иницијативи за подобрување на законските решенија кои ја уредуваат медијацијата, покренува иницијативи за пошироко запознавање на граѓаните со правото за користење на медијацијата, соработува со меѓународни организации и тела од областа на медијацијата. Се предвидува дека за извршувањето на работите од својата надлежност Одборот за медијација донесува Правилник за начин на издавање и укинување на лиценци во медијација, Правилник за методологија и начин на вршење мониторинг и евалуација на квалитетот на работењето во областа на медијацијата, Правилник за утврдување на начинот на оценување на квалитетот на работите во медијацијата и Деловник на Одборот сите по претходно добиена согласност од Владата. 
 Во Главата IХ со 7 законски членови го уредува системот на преодни и завршни одредби, со кои се уредува дека лицата кои стекнале временски ограничени лиценци за работа имаат право до Одборот да поднесат барање за замена со лиценци на неопределено време, се предвидуваат рокови и обврски за  лицата кои поседуваат основна обука за медијатори од 40 часа да имаат право да го полагаат испитот за медијатори во рок од една година по влегувањето во сила на овој закон, се предвидува рок од три месеци за спроведување на постапка за избор на членови на Одборот за медијација, за донесување на подзаконските акти од Министерството за правда и за усогласување на работењето и организацијата на Комората на медијатори на Република Северна Македонија.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ 


Одредбите од Предлог Законот за медијација имаат  поврзаност со одредбите од Законот за парничната постапка. 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со Предлог на Законот за медијација се креира поинаков систем на медијација во Република Македонија, систем кој ќе се темели на обезбедување, следење и оценување квалитетот на работите на медијацијата, што е неопходност со оглед на подготвеноста на Владата да ја помогне и унапреди медијацијата што како неминовност ја наметнува потребата да се креира систем кој ќе може да одговори на новите задолженија и општествени потреби. Новиот состав на Одборот како тело  именувано од Владата, со големи надлежности за работите од областа на медијацијата и со свој Буџет одобрен од Владата покажува дека се создадени предуслови за успешно функцинирање на Одборот кој е задолжен да ги следи и оценува и контролира активностите на полето на медијацијата. Спроведувањето на испитот за медијација составен од два дела теоретски и практичен пред Испитна комисија составена од 5 члена именувана од министерот за правда, ќе допринесе кон продуцирање на квалитетен, стручен и обучен кадар кој успешно ќе ги извршува работите од областа на медијацијата. Субвенционирањето на дел од трошоците на медијацијата од страна на државата ќе придонесе кон унапредување и развивање на медијацијата.  Новиот начин на водење на Централниот Електронски Регистар за примени барања за медијација со цел следење на започнатите постапки за медијација и реализирање на правото на субвенции за медијаторите, ќе биде показател на реалната примена на медијацијата во пракса и успешноста на коцептот на медијацијата во  нашата држава и насоката во која треба да се работи за нејзин  понатамошен развој и унапредување. 

